
Наурызнаманың беташары – көрісу

     С.Сейфуллин атындағы Қазақ агротехникалық  университетінде «Амал» мейрамына арналған мерекелік шара өтті. Оған ҚазАТУ ректоры А.Күрішбаев, ақын, Мемлекеттік сыйлықтың иегері Ф.Оңғарсынова, «Әдебиет» шығармашылық бірлестігінің диреткоры-бас редакторы Ж.Саухат ,ақын О.Тұржан қатысты.

     Ата-бабаларымыздан келе жатқан ескі дәстүріміздің бірі – «Көрісу күніне» арналған жиын елордағы жоғары оқу орындары студенттері арасында тұңғыш рет ұйымдастырылып отыр. Кеш шымылдығы «Амал» мейрамы мен «Көрісу» салтының тәрбиелік мәні жайлы «Амалдың ақ таңы» атты деректі фильммен түрілді. Күннің шуағы төгіліп, мұздың көбесі сөгіліп, Жер- Ана бусанған шақта бабалар «амал туды» деген ағайынның амандығын сұрасып, ауыл-аймақтың мал жанын түгендеген. «Амал келді, тағы да амал келді, жақсылықтың бастауын ала келді». Осылайша қытымыр қысты шығарып салған соң, «Көрісу күнінің» ерекше мереке етіп тойлануы тегін болмаса керек.
· Еліміздің әр аймақтарында әр түрлі қолданылатын «көрісу» сөзі Батыс облыстарда аталып өтілетін күн ғана емес, наурызнаманың беташары болуы тиіс, - деді Фариза Оңғарсынова.

С.Сейфуллин атындағы ҚазАТУ студенті Ерлан Қылаубаевтың идеясымен ата салтын жаңғыртуды қолға алған бір топ жастар тарапынан көпшілік қауым бастамамызды қолдауға атсалысса деген ұсыныстар түсті.
